
Azadlıq təşnəsi və  
milli özünüdərk günü 

 SSRİ-nin süqutu, dünyada gedən 
soyuq müharibə ideya qarşıdurma-
sının partlayış həddində baş vermiş 
20 Yanvar faciəsi azadlıq şüarlarını 
müstəqilliyimizin əbədi paradiqma-
sına çevirdi. Elmi ədəbiyyatda çox 
zaman soyuq müharibənin bitməsi 
kimi xarakterizə olunan bu dövrü 
(1989-1991) həm də, soyuq müharibə 
qarşıdurması dinamikasında kulminasi-
ya həddi kimi də qiymətləndirə bilərik. 
Məhz bu kulminasiya həddində baş 
verən yeni partlayış dalğası ilə bir çox 
xalqlara qarşı təhdidlər dövrü başlandı. 
20 Yanvar hadisəsi də məhz belə bir 
dövrdə xalqımıza qarşı törədilmiş faciəli 
hadisə oldu. 

Müqayisəli metodlarla biz bir neçə 
məsələnin bu prosesdə şahidi oluruq: 
dünyada qlobal meyillər yeni dalğa ilə 
başlanır, keçmiş SSRİ dağılır, müstəqil 
respublikaların yaranması prosesi artır, 
xalqlar sovet insanı təfəkkürünü daşı-
maqdan imtina edərək, milli özünüdərk 
prosesləri mərhələsinə qədəm qo-
yurlar. Xalqların milli özünüdərk, milli 
özünüidarə prosesinə daxil olması 
həm sovet rəhbərliyinin müəyyən 
dairələri, eyni zamanda, digər xarici 
qüvvələr tərəfindən qəbul edilməz olur. 
 İqtisadi-coğrafi, geosiyasi amillərin 
həssas nöqtəsi olan Azərbaycana 
dünya maraqları həm çökməkdə 
olan Sovet İttifaqından, həm də diğər 
istiqamətlərdən daxil olmağa başlayır. 
Azərbaycana qarşı həm də gizli və açıq 
yollarla ərazi iddiaları planları qurulur. 
Mürəkkəb, həm də tarixi təzadlarla dolu 
bir dövr başlanır. Bu dövrdə Azərbaycan 
xalqı öz müstəqilliyini, keçmiş sovet 
respublikaları sistemindən ayrılmaq 
istəyini ortaya qoymaq yolunda, həm 
də Azərbaycanın tarixi torpaqları olan 
Dağlıq Qarabağın ermənilər tərəfindən 
təhdidlərinə cavab olaraq bir araya 
gəldi. Tarixə xalq hərəkatı kimi daxıl 
olan həmin dövr sosial-siyasi, dini-etnik 
mənsubiyyətindən asılı olmayaraq, 
bütün azərbaycanlıları birləşdirdi. 44 
günlük müharibədə bu birliyin ən yeni 
tarixi səhifəsi yazıldı. Daha doğrusu, 
Vətən müharibəsində şəhid olmuş 
qəhrəmanlarımız 20 Yanvardan 
başlanan müstəqillik amalımızın yeni 
salnaməsini yazdı. 

 20 Yanvar hadisəsi yalnız tarixi 
faciə deyildir. Müqayisələr göstərir 
ki, insanların müstəqillik, azadlıq, 
vətənpərvərlik uğrunda bir araya 
gələrək verdikləri qurbanlar, bu zaman 
yaşadıqları faciələr gələcək nəsillər 
üçün qürur, iradə, ideoloji prioritet 
prinsiplərini də müəyyənləşdirmiş olur. 
20 Yanvar hadisəsi də ölkəmizin yeni 
tarixində məhz belə hadisələrindəndir. 
Bu gün həmin hadisəni anan hər bir 

Azərbaycan vətəndaşının qəlbində 
bu amallar yaşayır: Azərbaycan-
azərbaycançılıq, Vətən-vətəndaşlıq, 
dövlət-dövlətçilik, milli iftixar- milli 
qürur... Deməli, bu kimi prioritet amal-
ları özündə yaşadan faciə qurbanları 
həmişə iftixar yerimiz, həmin hadisə 
isə anım günümüz, hüzn günümüz 
olmaqla bərabər məqsədlərimizin, 
dövlətçiliyimizin, azərbaycançılığımızın 
gələcək uğurlarının və möhkəmliyinin 
ideoloji təməl prinsiplərindəndir. 

20 Yanvar hadisəsi, eyni zaman-
da, həm ümumxalq faciəsi, həm də 
müstəqillik, istiqlal uğrunda xalqımı-
zın apardığı milli azadlıq hərəkatının 
zirvəsi kimi  Azərbaycan tarixinə 
həkk olunmuşdur. Ümummilli lider 
Heydər Əliyevin söylədiyi kimi, “bu 
təcavüz xalqımızı mənəvi cəhətdən 
çox sarsıtsa da, itkilərə məruz qoysa 
da, onun mənliyini tapdalaya bilmədi, 
qürurunu sındıra bilmədi, qəhrəmanlıq 
salnaməsinə yeni bir səhifə kimi 
yazıldı”. Doğrudan da 20 Yanvar 
hadisəsi ərəfəsi və bu hadisədən 
sonrakı dövr göstərdi ki, 70 il sovet 
sistemində yaşamasına baxmayaraq, 
azərbaycanlıların vətəndaşlıq anlamı 
təfəkkürünü çərçivəyə salmaq mümkün 
olmamış, xalqımız tarixi yaddaş və 

milli özünüdərk keyfiyyətlərini qoruyub 
saxlamışdır.

 Müasir Azərbaycan tolerant, mul-
tikultural ölkədir. Müasir azərbaycanlı 
multikultural düşüncənin, tolerant 
təfəkkürün daşıyıcısıdır. Bu fəlsəfənin 
mahiyyətində dayanan tolerantlıq bu 
gün Azərbaycanın siyasi kursunun prio-
ritet paradiqmalarındandır. Bu prinsipin 
məğzində dayanan multikulturallıq bu 
gün Azərbaycanın dövlət siyasətinin 
ana xəttində mühüm məsələlərdəndir.  
20 Yanvar hadisəsində ölkəmizdə yaşa-
yan hər bir xalqın nümayəndəsi şəhidlik 
zirvəsinə yüksəlmiş, hər bir etnosun 
azərbaycançılıq, vətənpərvərlik amalı 
möhkəmlənmişdir. 

20 Yanvar hadisəsi yalnız ümum-
xalq hüzn günü deyildir. Bu gün 
həm də Azərbaycan vətəndaşının 
səsinin dünyaya haray çəkdiyi gün-
dür. Bu faciəli hadisəyə ilk olaraq öz 
münasibətini bildirən ümummilli lider 
Heydər Əliyev olmuşdur. Belə ki, ulu 
öndər 1990-cı il yanvarın 21-də faciə 
ilə əlaqədar Azərbaycanın Moskvada-
kı Daimi Nümayəndəliyində keçirilən 
yığıncaqda çıxış edərək bu hadisəni 
törədən şəxslərin hərəkətini kəskin 
şəkildə pisləmiş, bu hadisəni hüqu-
qa, demokratiyaya yad, humanizmə 
zidd hesab etdiyini bildirmişdir. Həmin 

andan  başlayaraq, gedən proseslər 
bütün dünya qarşısında Azərbaycan 
vətəndaşı üçün müstəqillik ideallarının 
nə qədər mühüm dəyərlər olduğunu 
göstərməkdədir. 

20 Yanvar şəhidlərinin anım günü 
milli qürur mənbəyimizin, dövlətçilik 
maraqlarımızın bir daha bəyan ol-
duğu məqamdır. Belə ki, 20 Yanvar 
hadisəsi zamanı şəhid olan insanla-
rımızın, xalqımızın nümayəndələrinin 
anım anı və illər keçdikcə bu faciəli 
günün, həm də əziz xatirənin daha da 
kütləviləşməsi, daha böyük izdihamla 
müşayiət olunması onu göstərir ki, 
xalqımız ölkəmizin ərazi bütövlüyü 
yolunda, müstəqillik yolunda, dövlətçilik 
ənənələrinin möhkəmliyi uğrunda 
birgədir, mütəşəkkildir. Dövlətimizin 
tolerant ideoloji kursunun təməlində 
həm də, xalqımızın 20 Yanvar hadisəsi 
kimi çətin anlarda göstərdiyi milli birlik 
və azərbaycançılıq ideyası dayanır. 

 Dünya artıq özünün yeni qlobal 
epoxasını yaşayır. Təəssüf ki, bir çox 
münaqişə ocaqlarının davam etməsi 
dünyanın bəzi dairələri üçün hələ də 
maraqlıdır. Yalnız müstəqillik, azadlıq, 
milli birlik, dövlətçilik maraqları ətrafında 
sıx birləşən xalqların dünyanın ideo-
loji, bioloji təhdidlərindən qorunması 
mümkündür. 

Milli birlik bu gün həm də dünyanı 
bürümüş pandemiya təhdidlərindən 
qorunmaq yolunda prioritet istiqamət ol-
malıdır. Yalnız tarixi keçmişi zəngin olan 
xalqların faciəli məqamlarla üzləşməsi 
zamanı göstərdiyi qətiyyət və iradə he-
sabına dünyanın inkişafının yeni səhifəsi 
açılır. Bu gün Azərbaycan Respublikası 
Prezidentinın hərbi-diplomatik uğurları 
nəticəsində Ermənistanın ərazilərimizdə 
formalaşdırdığı hərbi xunta rejiminin 
darmadağın edilməsi həm də regionun 
inkişafı üçün yeni sosio-mədəni, iqtisadı 
perspektivlərin təməlini qoydu. Bu gün 
Azərbaycan iqtisadi baxımdan dünyanın 
inkişafında yeni səhifə açan ölkədir. Yal-
nız iqtisadi baxımdan deyil, mədəni, hu-
manitar aspektdən də bu belədir. Sosio-
mədəni kontekstdə mədəniyyətlərin 
dialoq axtarışlarının müzakirə evi kimi 
qəbul edilən ölkəmiz həm də tolerantlıq 
fəlsəfəsini özünün və müttəfiqlərinin 
ideoloji prioritetinə çevirərək, 20 Yanvar 
şəhidlərinin amallarını yaşadır və 
möhkəmləndirir.

Hüseyn İBRAHİMOV,  
AMEA Fəlsəfə İnstitutunun 

aparıcı elmi işçisi,  
fəlsəfə doktoru 

Ölkəmizin ictimai-siyasi həyatına 20 Yanvar faciəsi kimi 
daxil olmuş bu günün xalqımızın milli yaddaş fəlsəfəsi,  milli 
özünüdərk prosesində özünəməxsus yeri vardır. Ən yeni 
tariximizdə bir sıra tarixi hadisələr vardır ki, bunlar xalqımızın 
milli mənlik şüurunda, həmçinin azərbaycançılıq ideya 
təfəkküründə dərin və əbədi iz qoymuşdur. Bu gün möhtərəm 
Prezidentimiz, Ali Baş Komandan cənab İlham Əliyevin 
rəhbərliyi ilə ordumuzun Vətən müharibəsi qələbəsinın ideoloji 
təməlində həm də 20 Yanvar faciəsindən başlanan milli birlik, 
azərbaycançılıq, dövlətçilik amalları dayanır.

Gömrük Akademiyasının 
yaranmasının 9 ili tamam olur

 � Dövlət Gömrük 
Komitəsinin Akademiyası 
Azərbaycan Respublikasının 
Prezidenti cənab İlham Əliyevin 
24 yanvar 2012-ci il tarixli 
Sərəncamına əsasən yaradılıb. 
Akademiya ali və əlavə təhsil 
proqramlarını həyata keçirən, 
fundamental və tətbiqi elmi 
tədqiqatlar aparan xüsusi təyinatlı 
dövlət ali təhsil müəssisəsidir.

Akademiyanın yaradılmasında əsas 
məqsəd gömrük orqanlarında xidmət 
etmək üçün yüksək ixtisaslı, peşəkar 
mütəxəssislərin hazırlanması, gömrük 
orqanlarında xidmətə qəbul olunan 
əməkdaşlar üçün ilkin hazırlıq və gömrük 
xidməti əməkdaşları üçün ixtisasartırma 
təlimlərinin təşkil edilməsi, bununla yanaşı, 
elmi-tədqiqat işlərinin aparılmasıdır.

2014/2015-ci tədris ilində Dövlət Gömrük 
Komitəsinin Akademiyası ilk tədris ilinə 
başlayıb, 2017/2018-ci tədris ilində ilk 
məzunlarını yola salıb.

Akademiyanın prioritetlərindən ən 
başlıcası gömrük orqanlarında çalışmaq 
üçün lazım olan bütün ixtisaslar üzrə 
kadrların hazırlanmasıdır. Hazırda 
akademiyada bakalavr pilləsi üzrə 4 ixtisas 
– hüquqşünaslıq, iqtisadiyyat, informasiya 
təhlükəsizliyi və beynəlxalq ticarət və 
logistika ixtisası üzrə tələbələr təhsil alırlar. 
İnformasiya təhlükəsizliyi ixtisası üzrə 
tələbə qəbulu 2019/2020-ci tədris ilindən, 
beynəlxalq ticarət və logistika ixtisasına 
qəbul 2020/2021-ci tədris ilindən etibarən 
aparılır.

2019/2020-ci tədris ilindən başlayaraq, 
“Gömrük işi” və “Cinayət hüququ, cinayət 
prosesi, kriminalistika və məhkəmə 
ekspertizası” ixtisaslaşmaları üzrə magistr 
hazırlığı da həyata keçirilir.

Hazırda akademiyada tələbələrin ümumi 
sayı 374 nəfərdir. Onlardan 352 bakalavriat 
səviyyəsində, 22 nəfər magistraturada təhsil 
alır.

Beynəlxalq əlaqələrin qurulması və 
əməkdaşlığın genişləndirilməsi prioritet 
olaraq davam etdirilir. Akademiya bir sıra 
beynəlxalq qurumlarla əməkdaşlıq edir. 
Ümumdünya Gömrük Təşkilatı, Gömrük 
Universitetlərinin Beynəlxalq Şəbəkəsi, 
Rusiya Gömrük Akademiyası və digər 
beynəlxalq təşkilatlarla əməkdaşlıq 
qurulub, Estoniya, Latviya, Litva, Rusiya, 
Ukrayna, Şimali Makedoniyanın müxtəlif 
ali təhsil müəssisələri, Türkiyə, Belarus, 
Cənubi Koreya və İspaniyanın gömrük 
tədris mərkəzləri ilə müqavilələr imzalanıb. 
Akademiya Birləşmiş Millətlər Təşkilatının 

(BMT) müxtəlif layihə və proqramlarında 
təmsil olunur. Akademiyanın geniş 
beynəlxalq platforma olan edX® ilə 
əməkdaşlığı sayəsində tələbələrlə yanaşı, 
gömrük xidməti əməkdaşları sözügedən 
platformadakı modullardan istifadə etmək 
imkanlarına malikdirlər.

Akademiyanın əsas fəaliyyət istiqamətləri 
bakalavr və magistr hazırlığı ilə yanaşı, 
xidmətə ilkin hazırlıq və ixtisasartırma 
təlimlərinin təşkilidir. Təlimlər Dövlət 
Gömrük Komitəsi sisteminə daxil olan 
gömrük orqanlarının əməkdaşlarının peşə 
və ixtisas səviyyəsini artırmaq, gömrük 
orqanlarına xidmətə yeni qəbul edilmiş 
əməkdaşlara peşə biliklərinin və xidməti 
intizam qaydalarının tələblərinin öyrədilməsi 
məqsədilə təşkil olunur.

Akademiyada  Azərbaycan Respublikası 
Dövlət Gömrük Komitəsinə verilən “ÜGT-
nin e-Learning Modullarından istifadə üzrə 
Lisenziya”ya əsasən, “CLİCK! e- Learning” 
bazasında mövcud olan resurslar üzrə 
gömrük xidməti əməkdaşları üçün təlimlərin 
keçirilməsi nəzərdə tutulur.

Beynəlxalq Standartlar Sisteminin tətbiqi, 
təhsilin və idarəetmənin ISO standartlarının 
tələblərinə uyğun səviyyədə təşkil edilməsi 
məqsədilə Türk Standartları İnstitutu (TSE) 
tərəfindən struktur bölmələrin əməkdaşları 
üçün təlimlər keçirilib. Akademiyanın ISO 
9001:2015 (Keyfiyyəti idarəetmə sistemi) 
sertifikatını alması üçün bütün müvafiq 
tədbirlər görülüb.

Professor-müəllim heyəti və tələbələr 
beynəlxalq elmi konfrans və seminarlarda 
mütəmadi iştirakı edirlər. Təhsilin 
davamlılığının təmin edilməsi məqsədilə 
Gömrük Akademiyasında fənlərin onlayn 
tədrisi uğurla təşkil olunub. 

Bugünlərdə Dövlət Gömrük Komitəsinin 
Akademiyasının təşəbbüsü və təşkilatçılığı 
ilə &quot; Azərbaycan ali məktəblərində 
onlayn təhsil təcrübəsi: çağırışlar və 
perspektivlər&quot; adlı onlayn konfrans 
keçirilib. 

“Xalq qəzeti”

Şuşada müasir təhsil strukturu yaradılır

Təvəkkül müəllim deyir ki, işğaldan əvvəl 
Şuşada mükəmməl təhsil sistemi mövcud idi. 
Şuşa rayonunda 1992-ci ilin may ayınadək 23 
ümumtəhsil məktəbi (onlardan biri fizika-riya-
ziyyat təmayüllü internat məktəb idi, əlavə 2 
internat məktəb və bir xüsusi internat məktəb) 
fəaliyyət göstərmişdir. Bundan əlavə, Şuşa 
şəhərində Azərbaycan Pedaqoji İnstitutunun fili-
alı, ADNA-nın şöbəsi, dörd orta ixtisas məktəbi, 
bir texniki-peşə məktəbi, bir Meşə Sağlamlıq 
Məktəbi, 7 məktəbəqədər, 6 məktəbdənkənar 
təhsil müəssisəsi fəaliyyət göstərmişdir. 
Ümumtəhsil müəssisələrində 4500-ə yaxın 
şagirdin təlim-tərbiyəsi ilə 565 müəllim məşğul 
olmuşdur. İşğaldan sonra həmin ümumtəhsil 
müəssisələrindən 21-i yenidən Bakı, Mingəçevir 
şəhərlərində və Ağdam, Bərdə, Göyçay, İsma-
yıllı, Qəbələ rayonlarında fəaliyyətə başlamışdır. 
Hazırda 21 ümumtəhsil və 2 məktəbdənkənar 
təhsil müəssisəsi fəaliyyət göstərir. Bu təhsil 
müəssisələrində 5300 şagirdin təlim-tərbiyəsi ilə 
580-ə yaxın müəllim məşğul olur. 

Kollektivimiz cənab Prezidentin Şuşanın 
dirçəldiləcəyi ilə bağlı çıxışlarını dinləyərkən, 
həqiqətən, böyük qürur hissi keçirir. Şuşalılar bu 
günü 28 ildir ki, səbirsizliklə gözləyirdilər.

Biz yaxşı bilirik ki, bədnam erməni vandalları 
bu şəhərdə çox şeyi yerlə-yeksan ediblər. O 
cümlədən, məktəblərimizi, muzeylərimizi , tarixi 
və dini abidələrimizi dağıdıblar. Biz bu yaxınlar-
da cənab Prezidentin, Birinci vitse-prezidentin 
və Heydər Əliyev Fondunun vitse-prezidenti 
Leyla xanım Əliyevanın Şuşaya səfərlərini 
televiziya vasitəsilə diqqətlə izlədik. Şuşanı 
gəzdilər, Cıdır düzündə oldular. Bu, çox qürur-
verici bir səhnə idi. Şuşada olarkən etdiyi çıxışla 
Ali Baş Komandan dünyaya mühüm mesajlar 
verdi.

Dövlət başçımız dedi: “Biz bu şəhəri bərpa 
edəcəyik. Mənim göstərişimlə böyük bir qrup 
ezam edildi, bütün təhlil aparıldı. Dünən mənə 
ilk dəfə olaraq məruzə edildi, artıq müvafiq 
göstərişlər verilibdir. Yaxın zamanlarda biz Şu-
şanın bərpasını planlı şəkildə təmin edəcəyik. 
Əlbəttə ki, bundan sonra biz Şuşanı göz bəbəyi 
kimi qorumalıyıq. Bizim hərbçilərimiz, bizim 

qəhrəman övladlarımız Şuşanı qoruyacaqlar 
ki, düşmən heç bu tərəfə baxmağa özündə 
cəsarət tapmasın. Mən demişəm ki, əgər kimsə 
Ermənistanda revanş haqqında düşünürsə, o, 
bizim dəmir yumruğumuzu bir daha görəcək. Bu 
dəmir yumruq onların belini qırdı, onların başını 
əzdi. Əgər bizə qarşı hər hansı bir təxribat 
törədilərsə, cavabımız çox sərt olacaq, çox 
peşman olacaqlar və yenə də acı məğlubiyyətlə 
üzləşəcəklər”. 

Bəli, Şuşada təhsilin müasir strukturunu 
yaradacağıq. Orta ümumtəhsil məktəblərimiz, 
kolleclərimiz, ali təhsil müəssisələrmizi öz 
fəaliyyətlərini tezliklə bərpa edəcəklər. Prezi-
dentimizin çağırışına cavab olaraq bütün şuşa-
lılar öz doğma yurdlarına qayıdacaqlar. Şuşada 
elə bu il “Xarı bülbül” beynəlxalq festivalı, Vaqif 
poeziya günləri keçiriləcək. Məktəblilərimiz də 
bu tədbirlərdə fəal iştirak edəcəklər.

Şuşalılar Vətən, yurd sevən insanlardır. On-
lar əvvəlkidək bu torpağı cənnətə çevirəcəklər. 
Bu gün Şuşa etibarlı əllərdədir. Ona heç bir 
düşmən təxribatı yaxın düşə bilməz. Cənab 
Prezident də dedi ki, heç kim bizim qabağı-
mızda dura bilməz. Bundan sonra həmişə 
belə olacaq. Azərbaycan Ordusu, xüsusi 
təyinatlılar, bizim qəhrəman övladlarımız, hərbi 
birləşmələrin döyüşçüləri Şuşanı və azad edil-
miş bütün torpaqları göz bəbəyi kimi qoruma-
lıdırlar ki, düşmən bir daha belə cəhd etməsin. 
Cəhd edərsə, axırları lap pis olacaq.

Əslində, bunu düşmən də yaxşı bilir. Onlar 
bilirlər ki, bir kimsə bu torpağa xain baxsa, 
“dəmir yumruq” onu məhv edəcək. Azad Şuşa-
mız etibarlı əllərdədir.

Noyabrın 8-də Prezident İlham Əliyev 
Şəhidlər xiyabanından Azərbaycan xalqına 
Şuşanın azad edilməsi müjdəsini verərkən 
çıxışının sonunda demişdir: “ Əziz Şuşa, sən 
azadsan! Əziz Şuşa, biz qayıtmışıq! Əziz Şuşa, 
biz səni dirçəldəcəyik!” 

 Bu gün eyni sözləri təkrarlayıram: Şuşa 
bizimdir! Qarabağ Azərbaycandır!

Qələmə aldı:  
M.MÜKƏRRƏMOĞLU, “Xalq qəzeti”

Bunu Şuşa Rayon Təhsil Şöbəsinin müdiri Təvəkkül Əliyev dedi. 
Məlumat üçün bildirək ki, T.Əliyev 1959 cu ildə Şuşada anadan 
olmuşdur. 1981-ci ildə Xankəndi Pedoqoji İnistitunu riyaziyyat ixti-
sası üzrə bitirmiş, 1981–1991-ci illərdə Şuşa Rayon Şırlan kənd və 
Şuşa şəhər 3 nömrəli məktəblərdə təlim-tərbiyə işləri üzrə direktor 
müavini, 1991–1996-cı illərdə Azərbaycan Dövlət Neft Akademiyası-
nın Şuşa şöbəsində baş müəllim, 1991-ci ildən 2008-ci ilədək Şuşa 
Rayon Təhsil Şöbəsində aparıcı məsləhətçi vəzifələrində işləmişdir. 
2008-ci ildən Şuşa Rayon Təhsil Şöbəsinin müdiridir. Əməkdar 
müəllimdir.

Koronavirusa qalib 
gəlmək əzmi güclüdür  

Ümumilikdə, rayon üzrə 13995 nəfərdən koronavirusla bağlı 
yaxma götürülüb. Bu günlərdə GEM və rayon Dezinfeksiya 
Stansiyası tərəfindən növbəti dəfə rayon icra hakimiyyəti, rayon 
mərkəzi xəstəxanası, mərkəzi poçt binaları, 5 bankın qarşısı, 9 
terminal, 14 bankomat, kiçik ticarət obyektləri və fərdi yaşayış 
evləri dezinfeksiya olunub. Hazırda dezinfeksiya işləri davam 
etdirilir.

Sərtləşdirilmiş xüsusi karantin rejimi dövründə rayon icra 
hakimiyyəti başçısının tapşırığına əsasən, Masallı şəhərində 80 
nəfərdən ibarət 20 mobil qrup yaradılmışdı. RİH, polis şöbəsi, 
YAP rayon təşkilatı, Heydər Əliyev Mərkəzi, təhsil şöbəsi, Gənclər 
və İdman idarəsi, “Gənclər evi” sosial xidmət mərkəzi, Gənclərin 
İnkişaf və Kariyera Mərkəzinin gənc könüllülərinin birləşdiyi bu 
qruplar vaxtaşırı reydlər keçirib, geniş təbliğat işləri aparıblar. Ra-
yonun 2 qəsəbə və 100 kəndində isə 368 nəfərdən ibarət 92 mo-
bil qrup fəaliyyət göstərib. Təkcə bir gündə mobil qrup tərəfindən 
4299 nəfərlə maarifləndirici söhbətlər edilib. Rayon mərkəzində 8 
nəfərin, kənd ərazilərində 250 nəfərin maskasız olması müəyyən 
olunub və bununla bağlı zəruri tədbirlər görülüb.     

Bundan başqa, rayon ərazisində onlayn fəaliyyət göstərən icti-
mai iaşə obyektlərində Masallı Rayon İcra Hakimiyyəti başçısının 
müavini, şöbə müdirləri, polis şöbəsinin bölmə və sahə rəislərinin 
birgə iştirakı ilə koronavirusla bağlı reyd keçirilib. Reyd zamanı ka-
rantin rejimi qaydalarını pozduğu üçün 2 nəfər rayon sakininin hər 
biri 100 manat məbləğində cərimə olunub. Bir neçə gündən sonra 
rayon ərazisində açıq fəaliyyətə başlayacaq ticarət obyektlərində 
və digər sahələrdə isə hazırlıq yoxlamaları  davam etdirilir.

Əli NƏCƏFXANLI,  
“Xalq qəzeti”nin bölgə müxbiri

Ölkəmizin hər yerində olduğu kimi, Masallı rayo-
nunda da COVID-19 pandemiyasının yayılmasına qarşı 
ciddi mübarizə tədbirləri müntəzəm həyata keçirilir. 
Məqsəd infeksiyanın tezliklə aradan qaldırılması, 
əhalinin bu ümumbəşəri bəladan birdəfəlik qurtarması 
və normal həyat axarının tam bərpa olunmasıdır.

Naftalan son bir ildə  
daha da gözəlləşib

Naftalan Şəhər İcra Hakimiyyətinin başçısı 
Vüqar Novruzov burada işlədiyi bir il ərzində 
əsas fəaliyyətini məhz bu istiqamətdə qurmuş-
dur və etiraf etmək lazımdır ki, şəhər hamının 
gözü qarşısında hər gün, hər saat öz görkəmini 
dəyişir. Baxmayaraq ki, pandemiya müəyyən 
işlərin tam həcmdə görülməsinə imkan vermir, 
hər halda sakinlər bu inkişafın davamlı ola-
cağına inanırlar. Hiss olunur ki, şəhərin yeni 
rəhbərliyi təşəbbüskardır, yenilikçidir, islahat-
lara həvəs göstərəndir, kreativdir. Son bir ildə  
Naftalan kurort şəhərinin simasının daha da 
gözəlləşməsi və müasirləşməsi, əhalinin rahat-
lığının təmin edilməsi istiqamətində aparılan 
abadlıq-quruculuq işləri bunu deməyə əsas 
verir.

Şəhər icra hakimiyyətinin və Dövlət Turizm 
Agentliyinin birgə layihəsinə uyğun olaraq 
hazırda Naftalanın mərkəzi küçəsində yerləşən 
ticarət və digər xidmət obyektlərinin qarşısı, 
eləcə də dam örtükləri şəhərin memarlıq üslu-
buna uyğun olaraq müasir, daha gözoxşayan 
dizaynda quraşdırılır.

Hərəkət məhdudiyyəti olanların və uşaq 
arabalarının rahat hərəkətini təmin etmək 
üçün şəhər ərazisində, parklarda panduslar 
quraşdırılır, yeni yaşıllıqlar salınır. Çoxmənzilli 
yaşayış binalarının dam örtüklərində cari təmir 
işləri aparılır, binaların eyvanlarına dekorativ 
bəzək gülləri düzülür. Həmçinin şəhərin müxtəlif 

küçələrində, çoxmənzilli yaşayış binalarının 
qarşısında, yol kənarlarında səliqə-sahman 
yaradılılması hər zaman diqqət mərkəzində 
saxlanılır.

Görülən işlər çərçivəsində Heydər Əliyev 
parkında işıq dirəklərinə xüsusi dizaynlı 
dibçəklərdə əkilmiş dekorativ bəzək gülləri 
quraşdırılmış, parkın bir hissəsində ağacların 
arasına münbit torpaq yayılaraq səth hamarlan-
mış və ərazi düzlənmişdir. Şəhərin Z.Tağıyev və 
İ.Nəsimi küçələrində piyadaların rahat gediş-
gəlişi üçün mövcud yararsız səkilərə yeni daş 
örtüyü döşənərək bərpa edilmiş və yeni səkilər 
salınmışdır.

Görülmüş işlərin nəticəsidir ki, şəhərin 
parkları sakinlərin və turistlərin sevimli istirahət 
məkanına çevrilmişdir.

Şəhər icra hakimiyyətinin başçısı deyir ki, 
«Naftalanın əvvəlki şöhrətini qaytaraq» şüarı 
sözdə deyil, əməldə olmalıdır. Vüqar Novruzov 
dönə-dönə vurğulayır ki, Naftalanda görülən 
işlər birbaşa ölkə Prezidenti cənab İlham 
Əliyevin göstərdiyi sonsuz diqqət və qayğının 
nəticəsində həyata keçirilir.  Gərək dövlət baş-
çımızın bizə yaratdığı bu imkandan maksimum 
yararlanaq və etimadı doğruldaq.

Hamlet QASIMOV,  
“Xalq qəzeti”nin  

bölgə müxbiri

 � Son vaxtlar Naftalanın daha da gözəlləşməsi üçün bütün imkanlardan 
səmərəli istifadə olunur. Söhbət təkcə sanatoriya və digər müalicə ocaqlarının 
gözəlləşdirilməsindən, ən müasir müalicə metodlarının tətbiqindən və burada 
dincələnlər üçün lazımi şəraitin yaradılmasından getmir. Söhbət həm də Naftalan 
şəhərinin özünün abadlaşdırılmasından və yenidən qurulmasından gedir. Qarşıya 
belə bir məqsəd qoyulub: Naftalan qonaqların yaddaşında təkcə möcüzəvi müalicəsi 
ilə deyil, həm də gözəl və müasir şəhər olması ilə yadda qalmalıdır!

